ZNAČAJ SINERGIJE KVALITETE GRAĐEVINSKIH PROIZVODA SA ASPEKTA OTPORNOSTI I REAKCIJE NA POŽAR I ENERGETSKIH SVOJSTAVA

Rezime: Najnovija regulativa EVROPSKOG PARLAMENTA i VIJEĆA EU od 9. marta 2011. za građevinske proizvode CPR 305/2011, a koja je stupila na snagu sa 01.07.2013. stavlja van snage direktivu CPD 89/106. U odnosu na CPD, CPR definiše dodatno poglavlja sigurnosti na radu, energetske efikasnosti tokom izgradnje i demontaže i održivo korištenje prirodnih resursa, dok su ostala poglavlja ostala nepromijenjena sa naglaskom na mehaničku i protupožarnu otpornost građevinskih proizvoda. Iskustva Instituta za zaštitu od požara i eksplozije d.o.o. Sarajevo, kod izrade energetskih elaborata o povećanju energetske efikasnosti postojećih objekata i ekonomske analize pokazuju da se kroz rekonstrukciju objekata u cilju povećanja energetske efikasnosti nude istovremene mogućnosti zaštite tih objekata od požara kroz primjenu pasivnih mjera zaštite od požara (interpolacija požarnih sektora, vrata i prozora na granicama požarnih sektora) praktično bez povećanja cijene tih radova.
Ključne riječi: EU Regulativa, EU Direktiva, otpornost na požar, energetska efikasnost
SYNERGY IMPORTANCE OF THE CONSTRUCTION PRODUCTS QUALITY FROM THE STANDPOINT OF FIRE SAFETY AND ENERGY PROPERTIES 
Edin Garaplija, MBA, B.CEng, Assist. Prof. Dr. Sanin Džidić, B.CEng.
Institute for Fire and Explosion Safety and Protection, Sarajevo

Abstract: The newest European Parliament and EU Council Regulation CPR 305/2011 from March 9, 2011 for construction products, effective July 1, 2013, suspended EU Directive CPD 89/106. CPR additionally defines chapters related to the labor and work safety, energy efficiency during construction and sustainable application of the natural resources, while remaining chapters stay the same with highlight on mechanical and fire resistance of the construction products. Experience gathered in the Institute for Fire and Explosion Safety and Protection, Sarajevo in energy efficiency improvement designs and cost benefit analysis for the existing buildings, showed that building reconstruction activities aimed for improvement of the building energy performance provide simultaneous opportunities for improvement of  the building fire safety by passive measures, at no or minimal additional cost (interpolation of the fire compartments, doors and windows at the fire compartment boundaries).
Key Words: EU Regulation, EU Directive, fire resistance, energy efficiency
UVOD
Pod pojmom građevinski proizvod podrazumjeva se bilo koji proizvod namijenjen za trajnu ugradnju u građevine što uključuje objekte i visokogradnje i niskogradnje. Najnovija regulativa EVROPSKOG PARLAMENTA i VIJEĆA EU od 9. marta 2011. za građevinske proizvode CPR 305/2011, a koja je stupila na snagu sa 01.07.2013. stavlja van snage direktivu CPD 89/106. CPR je nastala sa motivom da se osim građevinskih proizvoda standardiziraju i obuhvate u usluge u neposrednoj vezi sa građevinskim proizvodima kao što su procesi proizvodnje, uvoznici, distibuteri, projektanti itd.

Slika 1. Geneza CPR
Proces razvoja CPR 305/2011 je tekao u slijedećim fazama:

· maj 2008 - start revizije CPD; 

· 18 januara 2011 - tekstualni dio regulative predstavljen Parlamentu EU 

· 28. februara 2011. – usvojen tekst od Evropskog vijeća; 

· 20 dana nakon usvajanja CPR je objavljena u Službenom glasniku EU; 

· 30 juna 2013 stavlja se van snage CPD 89/106.
PREDMET REGULATIVE CPR 305/2011
U prvom poglavlju Regulative definiše se predmet Regulative prema slijedećem: 

· Kao dio inicijative boljih Uredbi u EU, CPR daje više pojašnjenja pojmova i korištenja CE oznaka, predstavlja pojednostavljene procedura, što ima za cilj smanjenje troškova malih i srednjih preduzeća (SMEs);
· CPR uvodi nove i strožije kriterije za ovlaštenje tijela koja provode ocjenu i verifikaciju građevinskih proizvoda, što ima za cilj porast vjerodostojnosti i pouzdanosti cjelokupnog sistema ocjenjivanja;
· Ovom regulativom je olakšano slobodno kretanje projektanata, inžinjera i građevinskih usluga širom EU, te provedba zajedničkih evropskih tehničkih normi za projektovanje – Eurokodova;
· Prošireno je tržište u područjima poboljšanja konkurentnosti sektora, specifikuma proizvodnih politika, pozadinskih istraživanja i tehničkih metoda procjene za sve sudionike procesa gradnje, od proizvođača, preko inžinjera do izvođača radova.
Definicije su preuzete iz CPD 89/106, a osnovni zahtjevi za građevinske radove i bitna obilježja građevinskih proizvoda su definisani Aneksom I. U odnosu na CPD, CPR definiše dodatno poglavlja sigurnosti na radu, energetske efikasnosti tokom izgradnje i demontaže i održivo korištenje prirodnih resursa, dok su ostala poglavlja ostala nepromijenjena, sa naglaskom na mehaničku i protupožarnu otpornost. Na slijedećoj slici se može uočiti poređenje uslova koje građevinski proizvodi trebaju zadovoljiti prema CPD  i CPR.

Slika 2. Poređenje uslova koje građevinski proizvodi trebaju zadovoljiti 
prema CPD 89/106 i CPR 305/2011
PRAKTIČNA ANALIZA SINERGIJE MJERA NA POVEĆANJU ENERGETSKE EFIKASNOSTI I ZAŠTITE OD POŽARA OBJEKATA
Institut zaštite od požara i eksplozije d.o.o. Sarajevo ima veliko iskustvo na izradi procjena ugroženosti od požara, planova zaštite od požara, elaborata zaštite od požara kao i stručnih mišljenja, a u poslijednjim godinama jedna je od kuća u BIH ovlaštena za izradu elaborata o povećanju energetske efikasnosti objekata i za izdavanje energetskih certifikata za objekte, gdje su ovakvi elaborati urađeni za veći broj javnih objekata uključujući administrativne, školske, poslovne i druge objekte.
Obrađujući elaborate za povećanje energetske efikasnosti ovakvih objekata, došli smo da zaključaka da se većina prijedloga za povećanje energetske efikasnosti objekata odnosi na zamjenu vanjske ovojnice objekta, vanjske i unutrašnje stolarije sa energetski učinkovitijim građevinskim proizvodima, zamjeni i instalaciji izolacionih materijala, kao i intervencija na mašinskim i elektro instalacijama. U većini slučajeva cost-benefit analiza je pokazala da je povrat investicije na povećanju energetske efikasnosti sedam do deset godina. U jednom broju slučajeva, pogotovo kod administrativnih objekata relativno novijeg datuma izgradnje je takođe uputno se odlučiti da se jedan dio toplotne energije zamjeni korišćenjem solarne energije putem solarnih panela i intervencijama na mašinskim instalacijama.
Međutim, uvidom u projektnu dokumentaciju kao i rekognosciranjem objekata na licu mjesta, uočili smo da je vrlo malo pažnje ili nikako bilo posvećeno pasivnim mjerama zaštite od požara, posebno u eksploataciji objekta, dok je aktivnim mjerama zaštite od požara bila posvećena veća pažnja. Naime, vrlo čest slučaj je da su granice požarnih sektora (ukoliko su uopće požarni sektori projektantski postojali) narušen sa ugradnjom neadekvatnih vrata ili drugih zatvarača otvora u granicama požarnih sektora. 

Između ostalog, a u sklopu predmjera radova za povećanje energetske efikasnosti objekata, tim stručnjaka INZE je  u takvim slučajevima redefinirao požarne sektore i predvidio ugradnju adekvatnih vrata i zatvarača otvora na granicama požarnih sektora. Najčešće, po definiciji, zatvarači otvora koji imaju veću energetsku učinkovitost imaju i veću otpornost na požar. Daljom analizom utvrdilo se da redefiniranje pasivnih mjera zaštite od požara nema nikakav ili ima minimalan uticaj na ukupan trošak investicije. Na ovaj način postignuta su istovremeno dva cilja i povećanja energetske efikasnosti objekta i smanjenje rizika od požara. Ovakav pristup je u konačnici rezultirao i smanjenjem troškova osiguranja objekta. Na taj način, čak i prije stupanja na snagu CPR 305/2011, uvjerili smo se u njenu opravdanost uzimajući u obzir ova dva aspekta. Sada, kada je CPR 305/2011 na snazi, ovakav pristup više nije stvar izbora nego postaje obaveza.
Posebno pitanje predstavlja projektantska i izvođaćka praksa. Naime, pojam energetske efikasnosti nije apsolutno novi koncept, nego je razvoj nauke i tehologije i rast cijena energije na svjetskom tržištu uz kontinuirane aktivnosti na povećanju svijesti javnosti i stručnjaka promovirao ovaj koncept i uveo ga i u legislativne okvire. Dugi niz godina su studenti tehničkih fakulteta slušali posebne predmete iz oblasti „Građevinske fizike“ ili u sklopu drugih predmeta, ali je tek sada došlo do pune aplikacije ovih saznanja kroz koncept energetske efikasnosti. EU je sličan pristup počela primjenjivati i u zaštiti od požara, doduše manje agresivno.

Naime, osnova za konstruktivno projektovanje objekata u EU su Eurocodovi. Dijelovi Eurokodova 1-2, se bave kako dejstvima požara na konstrukciju, tako i otpornošću konstrukcija na požar. Ovo je dakle u direktnoj korelaciji sa CPR 305/2011, Osnovnim zahtjevima za građevinske radove i bitna obilježja građevinskih proizvoda, taćka 1 – Mehanička otpornost i stabilnost i tačka 2 – Sigurnost u slučaju požara. Više je nego jasno da će npr. najveći broj arhitektonskih objekata po svojoj definiciji, u toku svog eksplaoatacionog vijeka od 50, 100 ili 200 godina doći u požarnu situaciju. Međutim, stručnjaci INZE do sada u svojoj praksi u BiH nisu vidjeli ni jedan dokaz nosivosti nosive konstrukcije objekta u sklopu konstrukterskog dijela projekta, osim ukoliko je rađen u akademske svrhe. Istovremeno, za svakog inženjera-konstruktera, nema nikakve dileme da li treba prilikom proračuna konstrukcje uzeti u obzir seizmička dejstva ili dejstva vjetra. Pri tome, poznato je da se dejstvo zemljotresa uzima u obzir samo u aktivnim seizmičkim zonama, dok se požar može desiti bilo kad i bilo gdje. U duhu CPR 305/2011obavezno je dovesti požarno razmatranje konstrukcije u istu ravan sa seizmičkim dejstvima i dejstvima vjetra i snijega na konstrukciju. Ovo obavezuje da  se u konstruktersku proračunsku projektantsku praksu, u sklopu projektne dokumetacije obavezano uvede dokaz otpornosti na požar (kod svih objekta gdje postoji rizik od pojave požara). Pararelno se mora djelovati i u području izvođačke prakse. 
Postoje takođe i inicijative u stručnoj javnosti da se u sklopu glavnog projekta objekta kao obavezna faza zajedno sa ostalim fazama, pojavi i zaštita od požara kao projektna faza, umjesto dosadašnje prakse da se uz skladu sa važećom zakonskom regulativom daje ovjera ovlaštene firme da su u projektu primjenjene mjere zaštite od požara ili da se izrađuje poseban elaborat zaštite od požara. Na ovaj način bi se povećala odgovornost ali i sigurnost objekta i minimizirala mogućnost olakog davanja ovakvih ocjena od stane registriranih ali neprofesionalnih firmi.
CPR 305/2011 takođe obavezuje projektanta da planira ugradnju građevinskih proizvoda koji imaju potvrđena svojstva sigurnosti na požar i energetske karakteristike od strane ovlaštenih laboratorija po standardu EN 17025. 
U Bosni i Hercegovini (entitet FBiH) je donesen Zakon o građevinskim proizvodima (Službene Novine 78/09) shodno staroj direktivi CPD, koji se djelimično primjenjuje jer još nije funkcionalno zaživio na terenu. Ubrzo se očekuje formiranje radne grupe koja će do kraja godine ispred Ministarstva prostornog planiranja izvršiti izmjene i dopune Zakona o građevinskim proizvodima i uskladiti ga sa regulativom CPR.
ZAKLJUČAK
Na osnovu prethodnih razmatranja može se zaključiti slijedeće:
· EU Regulativa CPR 305/2011 predstavlja novi nivo ujednačavanja i objedinjavanja zahtijeva koji građevinski proizvod treba ispuniti, ali po prvi put objedinjava i projektovanje i usluge direktno vezane za građevinski proizvod;
· Sinergija u utvrđivanju i potvrđivanju kvalitete građevinskih proizvoda sa aspekta otpornosti i reakcije na požar i energetskih svojstava, odnosno energetske efikasnosti, s jedne strane se nameće kao kogičan izbor, a primjenom CPR 305/2011 je obavezna;

· Raditi na povećanju svijesti javnosti i stručnjaka o važnosti primjene mjera zaštite od požara na objektima i dovesti je na nivo svijesti o energetskoj efikasnosti. Paralelno sa imperativom primjene važeće evropske i domaće regulative, podizati svjest  zajednice o nesagledivim materijalnim i ekološkim štetama nastalim kada do požara već dođe, te je neophodno uvesti nastavnu edukaciju na tehničke fakultete kroz predmete vezane za projektovanja konstrukcija na dejstvo požara.

